UTICAJ RECESIJE NA PRIVREDU TUZLANSKOG KANTONA S OSVRTOM NA ZAPOŠLJAVANJE
Recesija će biti dublja od dosadašnjih procjena, posebno u zemljama koje se suočavaju sa siromaštvom i nezaposlenošću. Recesija je zahvatila našu privredu, očitujući se padom obima proizvodnje, smanjenjem investicija, opadanjem izvoza i sve većim brojem nezaposlenih.Realizacija mjera za poticaj privrede i zapošljavanje moguća je isključivo ako bude ravnomjerno raspoređena između svih interesnih grupa. Stoga je princip solidarnosti prihvaćen kao osnova za utvrđivanje mjera za ublažavanje posljedica ekonomske krize. Samo kontinuirano praćenje krize i promptno reagovanje može donijeti pozitivan efekat ovih mjera.

1. RECESIJA

Prema definiciji, recesija predstavlja pad bruto domaćeg proizvoda (GDP), odnosno, negativni privredni rast u periodu od dva ili više uzastopnih kvartala. Istovremeno je praćena pogoršanjem opće ekonomske klime – pad realnog dohotka, porast nezaposlenosti, nizak stepen iskorištenosti proizvodnih kapaciteta, pad investicijskih ulaganja. 


Tri su osnovna obilježja (three D/S) recesije
: 

1. trajanje (duration) – vremenska dužina, 

2. dubina (depth) – koliko duboko zadire, 

3. difuzija (diffusion) – koliko se široko rasprostire. 

Recesija je alarmantno stanje kojem se pristupa s maksimalnom opreznošću jer nosi niz otkaza i niz vrlo teških situacija, prije svega za one koji žive i rade u privatnom sektoru. Recesija nije nešto što nastaje preko noći, ona ima svoje prve znakove, a vrijeme potrebno za njenu identifikaciju prije svega ovisi o znanju, iskustvu i spremnosti kreatora makroekonomske politike da istu prihvate i u novonastalom stanju djeluju.
Finansijska kriza prvo se pojavila na američkom tržištu, a ubrzo nakon toga “domino efektom” proširila se na Europu i druga svjetska tržišta. Sami početak krize desio se na tržištu nekretnina na kojem je nakon enormnog rasta cijena, došlo do naglog pada – “efekat balona”. Kriza se iz finansijskog sektora počela prenositi u realni sektor, a u početku se ona očitovala kroz smanjenje tražnje. Kao posljedica, prvo građevinarstvo, a zatim i ostale industrijske grane, suočile su se sa smanjenom tražnjom, što je dovelo do usporavanja privrednog rasta, a zatim i do recesije.
Prema posljednjim procjenama Svjetske banke, recesija će biti dublja od dosadašnjih procjena, posebno u zemljama koje se suočavaju sa siromaštvom i nezaposlenošću. Kao jedan od razloga se navodi drastičan pad stranih investicija koje će se dodatno smanjiti ove godine. 

Nastavak ekonomskog rasta očekuje se 2010.godine ali po sporijoj stopi od oko 2% godišnje.

2. KAKO RECESIJA UTIČE NA BOSNU I HERCEGOVINU
Nasuprot prvobitnim vjerovanjima, privreda BiH nije ostala imuna na uticaj globalne finansijske i ekonomske krize. Bosna i Hercegovina je zbog neadekvatnog poslovnog ambijenta bila u vrlo teškoj situaciji i prije nego što su se počele osjećati posljedice krize. Zbog toga postoji opasnost da će doći do multipliciranja problema privrede ali i društva u cjelosti. Posljedice krize duboko djeluju na privredu cijele BiH i očituju se kroz opadanje obima proizvodnje, povećanje nezaposlenosti, smanjenje obima ugovorenih isporuka i zastoja u novom ugovaranju a naročito sa ino partnerima.

Kriza u  privredi BiH se osjeti kroz tri osnovna prenosna mehanizma i to: smanjivanje obima kreditiranja, pad cijena izvozne robe i potražnje za njom, te opadanjem doznaka iz inostranstva koje su do sada predstavljale značajan izvor finansiranja koje ne stvara buduće obaveze.

Prvi uticaj globalne krize na finansijske institucije u BiH ali i na ostatak ekonomije se odrazio kroz drastično reduciranu sposobnost komercijalnih banaka da se zadužuju u inostranstvu kako bi finansirale kredite u BiH. To je dovelo do drastičnog porasta kamatnih stopa na kredite što u mnogome otežava investiranje i potrošnju.

Jedna od ozbiljnih posljedica recesije koja je zahvatila našu zemlju je i masovno otpuštanje radnika. Prema podacima kojima raspolaže Agencija za rad i zapošljavanje BiH, zbog teških posljedica svjetske privredne krize otkaze je od oktobra 2008. godine do oktobra 2009. dobilo 58.717 zaposlenih., a očekuju se i nova otpuštanja. To dovodi do opadanja kupovne moći stanovništva i povećanja siromaštva. 

Opadanje kupovne moći stanovništva je dovelo i do pada cijena na tržištu nekretnina u BiH što dodatno povećava probleme u građevinarstvu ali i u mnogobrojnim zavisnim industrijskim granama. 

Najveći negativan uticaj svjetska ekonomska kriza ima na one grane koje najviše učestvuju u izvozu:

1. sektor metalne industrije, a naročito na preduzeća koja proizvode djelove i komponente za autoindustriju;
2. sektor drvoprerađivačke industrije;
3. građevinarstvo;
4. sektor tekstila, obuće i kože;
5. saobraćaj.
3. UTICAJ RECESIJE NA PRIVREDU TUZLANSKOG KANTONA
Posmatrajući strukturu djelatnosti u Tuzlanskom kantonu, pokazuje se da je u TK manji udio trecijalnog sektora, što znači nižu razvijenost uslužnih djelatnosti, a viši udio sekundarnog i primarnog sektora u stvaranju GDP-a. Najvažnija privredna grana je industrija.

Recesija u Tuzlanskom kantonu je izražena, a  što pokazuju statistički podaci za 2009. godinu prema kojima je zabilježen pad industrijske proizvodnje za 11,5% u odnosu na isti period 2008. godine. Posmatrano po glavnim industrijskim granama, sve grane bilježe pad indeksa proizvodnje u prvih deset mjeseci 2009.godine u odnosu na isti period 2008., a najveći pad je zabilježen kod kapitalnih proizvoda od 35,9%, intermedijarnih proizvoda 27,6% i trajnih proizvoda za široku potrošnju 18,7%. Drastičan pad zabilježen je u okviru prerađivačke industrije u iznosu od 23,5%.

Tabela 1. Industrija Tuzlanskog kantona u prvom kvartalu 2009. godine

	 
	I-X 2009/

I-X 2008
	%
	I-X 2008/ I-X 2007
	%

	INDUSTRIJA UKUPNO
	88,5
	-11,5
	110,7
	10,7

	PREMA GLAVNIM INDUSTRIJSKIM GRUPACIJAMA
	 
	 
	 
	 

	Energija
	86,1
	-13,9
	116,6
	16,6

	Intermedijarni proizvodi osim energije
	72,4
	-27,6
	110,0
	10,0

	Kapitalni proizvodi
	64,1
	-35,9
	120,3
	20,3

	Trajni proizvodi za široku potrošnju
	81,3
	-18,7
	90,0
	-10,0

	Netrajni proizvodi za široku potrošnju
	83,5
	-16,5
	106,8
	6,8


Izvor: Federalni zavod za statistiku 
Recesija je ostavila posljedice i na vanjskotrgovinsku razmjenu Tuzlanskog kantona; uvoz bilježi pad od 30,30% u odnosu na prvih devet mjeseci 2008.godine, dok je ukupan izvoz manji za 27,50%.  Usporavanje uvoza je rezultiralo porastom pokrivenosti uvoza izvozom na 67,95%.

Tabela 2. Izvoz  za prva tri kvartala 2009.godine

	UVOZ
	
	(000 KM)

	  
	FBIH
	TK

	I-IX 2008
	3.563.070
	751.665

	I-IX 2009
	2.711.497
	544.998

	INDEX
	76,10
	72,50

	%
	-23,90%
	-27,50%


Izvor: Federalni zavod za statistiku 

Tabela 3. Uvoz za prva tri kvartala 2009.godine

	IZVOZ
	
	(000 KM)

	
	FBIH
	TK

	I-IX 2008
	19.701.503
	1.151.452

	I-IX 2009
	6.028.660
	802.087

	INDEX
	69,4
	69,7

	%
	-30,6%
	-30,3%


Izvor: Federalni zavod za statistiku 

Od novembra 2008. godine zaustavljen je pozitivan trend pada broja nezaposlenih i rasta broja zaposlenih koji je postignut u 2008.godini u TK, što je direktna posljedica svjetske ekonomske krize. Na udaru su najviše bili građevinski i drvoprerađivački sektor što se vidi po podacima o otpuštanju radnika iz najvećih firmi. 
Osim građevinarstva i drvoprerađivačke industrije, i metalski sektor u Tuzlanskom kantonu je na udaru recesije. Pad cijene čelika na svjetskom tržištu je doveo do značajnog pada obima proizvodnje što je direktno uticalo i na ukidanje velikog broja radnih mjesta, a procjenjuje se da bi se broj radnih mjesta mogao smanjiti još 20-30 %. Smanjenje broja zaposlenih se uglavnom odnosi na otpuštaje nekvalificiranih radnika kao i administrativnih radnika dok će visokoobrazovani kadar uglavnom uspjeti sačuvati radna mjesta ali bi mogli očekivati smanjenje plata. Na porast nezaposlenih dodatno utiče i veliki broj naših radnika koji su bili na radu u inostranstvu.
Na evidenciju JU Služba za zapošljavanje Tuzlanskog kantona, Tuzla na kraju oktobra 2009.godine evidentirano je 88.360 nezaposlenih osoba. Stručne osobe učestvuju sa 55.313 ili 62,6%, a nestručne sa 33.047 ili 37,4%. Broj osoba koje prvi put traže zaposlenje u oktobru je 46.978 ili 53,2% u odnosu na ukupan broj nezaposlenih.

Prema podacima Federalnog zavoda za statistiku, ukupan broj zaposlenih prema evidencijama u oktobru  2009.godine na području Tuzlanskog kantona bio je 82.096 osoba.

Sve ukazuje na alarmantno stanje u privredi na koje je potrebno odgovoriti mjerama koje će dati rezultate u kratkom roku. 

4. MJERE ZA UBLAŽAVANJE POSLJEDICA RECESIJE U TUZLANSKOM KANTONU

Iako ne postoji jedinstven stav po pitanju mjera koje bi se trebale poduzeti za prevazilaženje recesije, na osnovu prijedloga privrednika Tuzlanskog kantona, mogu se izdvojiti neke mjere koje bi mogle olakšati situaciju u kojoj se trenutno Tuzlanski kanton nalazi.

Cilj svih mjera je da se održi postojeći nivo zaposlenosti i da se ova kriza pretvori u šansu te da se pokrene novo zapošljavanje i razvoj. Cilj je održati postojeći nivo proizvodnje ali i pokretanje novih proizvodnji kroz strana ulaganja, joint venture i domaće investicije (npr. javno-privatno partnerstvo). 

Rebalansom Budžeta, a u skladu s preporukom MMF-a, treba planirati moguće uštede koje bi trebale imati razvojnu komponentu i podsticati izvoz i zapošljavanje.

1. Subvencioniranje kamata za 3-5% kako bi se krediti učinili dostupnim privredi, a pri čemu bi obavezali privrednike da zadrže postojeći broj zaposlenih  - planirati i formirati iz budžeta Tuzlanskog kantona fond za regresiranje kamata. Ova mjera je ključna zbog nedostatka sredstava za obrtni kapital i podsticanje investicionog ciklusa.

2. Povećanje domaće tražnje kroz realizaciju infrastrukturnih projekata usmjerenih na najugroženije sektore kao što su građevinarstvo i industrija građevinskog materijala, industrija metala i nemetala.

· pokrenuti aktivnosti za izgradnju autoputa Tuzla- rijeka Sava kao i brze ceste Tuzla- Sarajevo;

· izgradnja stambenih jedinica za boračku populaciju

· razvoj ruralne infrastrukture putem povoljnih kreditnih linija i samofinansiranja građana (emisija obveznica).

3. Pružiti podršku izvozu putem dodatnih sredstava za promociju i sufinansiranje izvoza. Ovom mjerom bi izvozne firme dobile sredstva iz Budžeta kako bi mogli kvalitetno da se predstave na novim tržištima (tržište arapskih zemalja i sl.). Takođe bi trebalo odrediti poticaje za svaki izvozni proizvod da bi se tako omogućilo da naši izvoznici budu konkurentniji na tim tržištima. Trebalo bi formirati garantni fond Tuzlanskog kantona, proizvodnim firmama koje nemaju dovoljno sredstava za garancije za dobijanje kredita.

4. Podsticanje poljoprivredne proizvodnje i formiranje berze poljoprivrednih proizvoda i otkup za robne rezerve Kantona. Takođe treba podsticati razvoj voćarstva i povrtlarstva razvojem primarne dorade i prerade u finalne proizvode. Ovom mjerom se želi postići da individualni poljoprivredni proizvođači mogu ponuditi svoje proizvode po najpovoljnijoj cijeni a ne davati ih u bescijenje. U poticanju poljoprivrede treba poticati samo onu proizvodnju namjenjenu za tržište, a ne za ličnu potrošnju jer samo proizvodnja za tržište daje koris široj društvenoj zajednici. Kao ograničavajući faktor se javlja veličina poljoprivrednih posjeda, tj. postojanje velikog broja malih posjeda koji pojedinačno ne mogu da zadovolje uslove izlaska na tržište. Kao potencijalno rješenje se vidi udruživanje manjih poljoprivrednih proizvođača putem zadruga i njihov zajednički nastup na tržištu. Dakle, unapređivanje organizacije, upravljanje i tehnologije vrlo brzo mogu realizovati značajnim iskoracima u proizvodnji. Razvojem poljoprivrede bi se mogao supstituisati uvoz ogromnih količina hrane iz susjednih zemalja i svijeta. Jedna od posebnih mogućnosti poljoprivrede je proizvodnja organske hrane.
5. Poticaj razvoju poduzetništva kroz izgradnju poduzetničkih zona – mjesta za privlačenje investicija, kako stranih tako i domaćih te osigurati povoljne uvjete za iznajmljivanje prostora. Potrebno je obezbijediti sredstva za subvencionisanje izgradnje infrastrukture u poduzetničkim zonama i dati mogućnost da privredni subjekti kako domaći, tako i strani mogu uz veoma povoljne uvjete doći do lokacija za izgradnju svojih poslovnih prostora i mogućnosti novog zapošljavanja. Takođe je potrebno smanjiti sve takse i naknade prilikom pokretanja i obavljanja privredne djelatnosti uključujući i registraciju privrednih subjekata koji su u nadležnosti Tuzlanskog kantona.

6. Usklađivanje obrazovnog sistema – jako je bitno izvršiti usklađivanje obrazovnog sistema sa potrebama tržišta rada, ograničiti obrazovanje određenih profila kojima je tržište rada već prezasićeno. Na taj način bi se spriječila hiperprodukcija nekih zanimanja a s druge strane, stvorili bi se kadrovi koji su trenutno deficitni. Takođe bi trebalo uspostaviti odnose sa zavodima za zapošljavanje u drugim kantonima FBiH ali i na nivou cijele države, čime bi se omogućila bolja mobilnost radne snage, te bi se na taj način moglo smanjiti gomilanje određenih kadrova u jednom kantonu dok u drugom kantonu postoji tražnja za tim istim profilom. Sredstva bi takođe trebalo usmjeriti u pravcu edukacije ljudi o mogućnostima samozapošljavanja i pokretanja sopstvenog biznisa. Seminari i radionice o pisanju poslovnih planova, pretvaranju ideje u održiv posao bi razvili svijest ljudi o preuzimanju inicijative u procesu zapošljavanja. 

